
Музалева Зарина, 

6 сынып оқушысы 8 орта мектеп,
пән мұғалімі Әжібаева Ж.
Отанды қорға, жас ұлан!
  Мен тәуелсіздік теңізінде бірлік кемесімен келешекке қарай жүзіп бара жатқан Қазақстан азаматымын. Ұлтым – орыс. Дос-жарандар, көрші-қолаң қазақ ұлтынан болғандықтан, араласа келе бауырлас, туыстас жандар секілді тілдесіп, қазақ тілінде шын ықыласпен сөйлей бастадым. Мен отбасымды мақтан тұтамын. Менің отбасымда тәрбие құсы қанатын кеңге жайып, өз тәлімін жан дүниемізге сіңіруге атсалысып келеді. Бұл өсиетнамалар ата-анамның кейпінде көрініс тапқан. Әкем үнемі бізден, баларынан жауапкершілікті, адалдықты талап етіп отырады. Бәлкім, өзі әскерде қызмет істегендіктен болар, біздің әрбір іске ыждағаттылықпен қарап, шыдамдылық танытқанымызды үйретуден жалықпайды. Мен қазіргі таңда мектеп қабырғасында «әкелер мектебін» жаңғырту мәселесі қолға алынып жатқандығын байқадым. Шынында, әскери-патриоттық тәрбие ең алдымен, әкенің әсерімен жанданары айдан анық. Иә, ел тыныштығының сақшысы - ер адамдар.

  Өз баларының тұла бойында Отанға деген сүйіспеншілікті дарыта білген ата-ана үшін сонау мақтаныш төрінен ойып орын алуға болады. Расында, Отанға деген ыстық ықылас отбасынан бастау алады. Перзентіне Отанының маңыздылығын түсіндіріп, оған ата-бабаларымыздың әрбір тасын қорғау қажет екендігін білдіру - әрбір ата-ананың парызы.

Сөз кезегінде Елбасы Н.Назарбаев ұлттық «Ұлан» гвардиясы және жоғары әскери оқу орындарын бітірген түлектермен кездесу сәтінде: «Отанға адалдық, елге қызмет ету, біздің азаматтарымыздың тыныштығы мен өмірін күзету – сіздердің міндеттеріңіз. Ұлан-байтақ жерімізді, бейбітшіл елімізді, қуатты экономикамызды қорғау, қауіпсіздігін сақтау бүгінгі қилы заманда тіптен оңай емес. Білектің күші, найзаның ұшы жеткіліксіз. Терең ақыл, асқан білім, біртұтас бірлік қажет», -деді. Бұл тұрғыда әскери шенін таққан адамдарға бас июге болады. 
  Қазіргі таңда әскерге барып, борышын өтеуді жөн көретін ер азаматтар көбейіп келеді. Бұл – қуантарлық жайт. Менің ағам да Алматы облысына қарасты әскери гарнизонда борышын өтеп жатыр. Ағамды қатты сағындым. Өзі де жиі хат жазып тұрады: «Тыныш ұйықтаңдар. Біз -  тыныштық күзетшісіміз. Елімнің алдында әскери борышымды ақтау – мен үшін зор мәртебе», - деп, баршамызды қуантып қойды. Теледидардан террористердің лаңкестік әрекеттерін көріп, жаның түршігіп, тұла бойың шымырлап кетеді. Бірақ мен қорықпаймын, себебі елімнің сақшыларына, ұландарға сенемін.

Қазақстан халқының қандай арманы бар десеңізші?! Алдында көш бастаған Елбасы, қолында тәуелсіздік Туы, жүрегінде Әнұраны, қолтығынды Ата Заңы, құшағында бірлікті ұран еткен халқы, барлық ұлт пен ұлыстарды біріктірген мемлекеттік тілі мен жарық жұлдыздай жарқыраған Астанасы, Отанды қорғаған ұландары бар.

Тәуелсіздік төрінде таусылмас ақылдың кенімен, ақ білектің күшімен, ақиық арманның күшімен ойып орын алған қара шаңырағым, менің айбынды Қазақстаным! Болашаққа нық қадам басып, татулық пен бірліктің мызғымас ұясына айналып, тұрақтылықтың туын, келісімнің кілтін ақжарқын халқына табыстаған Елбасы! Ендеше, осындай байлықты қорғауға, сақтауға атсалысайық!

Ниязбек Гулфайруз, 

9 сынып оқушысы 147 орта мектебі
Ынтымақты елде бақ тұрар

Менің елім – тәуелсіз Қазақстан!  Елім, Отаным деген қасиетті ұғымдар әр адамзаттың өз табалдырығынан, өз ауылынан, өз өлкесінен басталады. Егемен еліміздің ертеңін нұрлы етер «барыс» текті намысты ұрпақ бойында ұлттық сана көрініс тапса, ақыл ойы мен жүрегінде туған жері мен еліне деген сүйіспеншілік орын тепсе, бұл қоғамымыздың қалыпты дамуы, өркениетке ұмтылу, жолындағы нәтижелі көрінісі болып саналмақ.

Тарихқа жүгінсек, ежелден қазақ халқы өздігінен ешқандай соғыс ашпаған, қашанда бейбітшілікті ту етіп ұстаған бейбіт халық болған. Алайда кең-байтақ жерінде мамыражай тіршілік кешкен бейбіт елге көз алартушылар көп болған. Мұндай алашапқын ұрыстар еліміздің тарихында аз болмаған. 

«Өткен жылдар өшкен жоқ, санада тұр.

Талай сауыт тоздырды дала - батыр», - деп ақиық ақын Мұқағали жырлағандай, солардың бәріне халқымыз қарсы тұрып, тосқауыл бола білді.

 «Өлгеніміз тіріліп, өшкеніміз жанып» тұңғыш Елбасымызды сайладық, өз Заңымыз, өз рәміздеріміз бар. Тәуелсіздік Республиканың барлық халықтарына бостандық, еркіндік әкелді. Қазақстан құлашын кең жайған бәйтерекке ұқсады. Мәуелі бәйтеректің тамыры сала-сала болады. Қазақстан өзінің жеріне әр тарихи кезеңдерде, әр түрлі себептермен келген ел-жұртқа пана болды.

Ғұлама Махмұт Қашқари:

«Бұтағы көп ағашқа құс қонар», - деп, сан ғасыр бұрын дәл айтқан. Қаншама ұлттың басын біріктіріп, ынтымағы жарасқан бір отбасының баласындай болған бейбітшілікті сүйетін халқыма тәнті боламын.

Сонау Асан қайғы мен Қорқыт баба, Кенесары мен Сырым, Исатай мен Міржақып секілді алып тұлғаларымыз аңсаған күн шайдай ашық аспанда шапағын жер әлемге шашып туды. Көптің арманы болған бұл күнді, Аллаһ бізге көруге сыйлапты. Осыған шүкіршілік етіп, олардың аңсаған мақсатын жандандыруға ат салысайық. Өркениетке бет алған егеменді еліміздің ендігі болшағы ұрпақ тәрбиесі деген ұлы міндетпен ұштасып жатыр. Онсыз болашағымыздың бұлдыр елес, бос қиял екені даусыз. 
Меніңше, ең алдымен ұрпағымыздың бойына ұлттық идея, патриотизмді қалыптастыра білуіміз керек.

Көсім сөйлеп, көрегендік танытқан, шешім сөйлеп, шешендік танытқан аталар сөзі- кейінгі ұрпақ үшін үлгі тұтар асыл сөз. Шиыра сөйлеп шешімін шегелей жеткізген, бұйыра сөйлеп бұйрығын бұлтартпай орындатқан батыр атамыз Бауыржан рухына бас июге мәжбүрміз. Олай деуге негізі: оны туған халқы «Қаһарман батыр» атағын үкіметтен бұрын үкілеп тақты. Сол батыр атамыз – Бауыржан Момышұлының соғысқа дейінгі, соғыстағы, соғыстан кейінгі өмір іздері бүгінгі ұрпақ сезімін оятары анық. Сондықтан да мен де, менің замандастарым да отансүйгіш азамат болып шығуымыз үшін батыр атамыздың жолын үлгі тұтамыз. Ұлы тұлғалардың қаһармандық жолдары бүгінгі жас ұрпақты патриотизмге тәрбиелеудің темірқазығы іспеттес десем, бұл– артық айтқандығым емес.

 Иә, тәуелсіздік бізге оңайлықпен келген жоқ. Ата бабамыз білектің күшімен, найзаның ұшымен ұлтарақтай жер үшін жоңғар мен қалмаққа қарсы шайқасып, сол бабалардың аманатын іске асыратын біздің айбынды әскеріміздің ізбасарлары – бізбіз. Аға ұрпақтың дәстүрін әрмен қарай жалғастыратын, әскери техника мен қаруды жете меңгеру – ұрпақ парызы. Антына берік сайыпқыран сарбаздары бар елдің тыныштығы бұзылуға тиіс емес. Сарбаз – ел қорғаны. «Ел намысын ер қорғайды. Ер ерлігін ел қорғайды» деген керемет мақсат бар. Осы сөз әрбір Қазақстан сарбазына айтылған ұлы сөз бойтұмары болуға тиіс. Қазақстан Армиясы – сенімді қолда екеніне аға ұрпақ нық сенуі керек.

Біздер тәуелсіз еліміздің бақытты ұландарымыз. Мен елімді, Отанымды, туған жерім – «Бесарығымды» мақтан тұтамын. «Әркімнің туған жері - Мысыр шаһары», - деген екен бұрынғылар. Сол «Мысыр шаһарым – Бесарық. Ол менің туған елім, Отаным. Берекелі Бесарықта туып өскеніме мақтанамын. Әлемге: «Бақыттымын! Мен бақытты ұрпақпын!», - деп жар салғым келеді. Мен ұлы Абайдың ұлағатын бойыма сіңірген елімнің бақытты қызымын! Абай өлеңдерінен нәр алған мен үшін Абайдай ұлы ақынның туған жеріне барғаным – үлкен бақыт. Өткен жылы өткен ХІІ Республикалық Абай оқуларына қатысып, жүлделі орын алуым – егемендігіміздің арқасы деп білемін. Ұлы ақынның өзім жаттаған 300 өлеңі мен 5 поэмасы менің өміріме жол сілтейтін басты бағдаршамым десем артық емес. Бойымда еліме деген патриоттық сезім, өзімді қорғайтын айбынды армиям, еңсесін тік көтеріп бүкіл әлемге танытқан Қазақстаным тұрғанда мен шынында бақытты ұрпақпын! Ынтымағы жарасқан елдегі бақытымыз баянды болғай! 

Отарбаева Жұлдызай, 
7 сынып оқушысы 1 мектеп-гимназиясы
Қазақтың қайсар  жауынгерлеріне тағзым

Қазақ халқының басынан талай қилы замандар өтті, ашаршылық, сұрапыл Ұлы Отан соғысы. Елім деп туған ата-бабаларымыз, ұрпағы үшін соғыс басталған күннен бастап-ақ елін қорғауға аттанып, тәуелсіздігіміз үшін жандарын қиған. Тұтқиылдан жасалған Гитлерлік Германияның басқыншылық әрекетіне еңбектеген жастан бастап, еңкейген қарттарға дейін елең етіп, Отанды қорғауға аттанды. «Ел басына күн туса, етігімен су кешкен» азаматтарының бірі – Қызылорда өңірінен соғысқа өз еркімен аттанған меніңде атам Айтпенов Шәді болатын.                                                                                               


Мен Шәді атамның немересі боламын, осы атам туралы маған өзімнің әкем Ғанибек Отарбаев көп айтып жүреді. Содан білемін. Шәді атам сол кезде – бар жоғы 18 жаста болатын. Жалындаған жастық сезім, отаншылдық рух, бойдағы күш қайрат 18 жасар жігітті майдан даласынан бір-ақ шығарды. Ата-ананың, бауырларының жылағанына қарамастан, өзінің Отан алдындағы борышын өтеуді бірінші кезекке қойды. 


Ұлы Отан соғысына бастан аяқ қатысқан Шәді атамыз алған жарақатына қарамастан апатты жолдарды, мазасыз түндерді, дамылсыз күндерді басынан кешіре отырып, мойымастан жеңісті күтіп алды. Соғыстағы ерлік істері ескерусіз қалған жоқ. «За отвагу» (Ерлігі үшін), І-ІІ дәрежелі «Отан соғысы» ордендері, «Кенисбергтегі ерлігі үшін» медальдарымен наградталды. Шәді атам Ұлы Отан соғысындағы жауынгерлік қызметін сұрай бастасаң, жай ғана ерлікті халық жасады, мен соның бір бөлшегі болдым деп сыпайы жауап беріп қоятын. Табиғатынан мінезі байсалды, салмақты, көп сөйлей бермейтін кісі екен. Сондықтан соғыс туралы ол кісіден мәлімет алу өте қиынға соғатын деп өз әкем айтып отырады. 


Ұлы Отан соғысы аяқталған соң Айтпенов Шәді атам 1946 жылы елге аман-есен оралыпты. Қызылорда теміржол депосында теміржолшы болып жұмыс істепті. Еліміздің артериясына арналған темір жол торабының әр қызметінде Шәді атам еңбектің алдыңғы қатарында жүріпті. Отан үшін от кешкен қан майданда табаны тіреле 4 жыл жаумен шайқасқан Шәді атамыз үшін еңбек майданы түкке тұрмаған көрінеді. Таң сәріден бастап жұмысқа қуаныш кернеген көтеріңкі көңілмен барып, жұмыстың ауыр-жеңіліне қарамастан, сол көңіл-күймен үйіне қайтып, отбасында балаларға шүкіршілік айтып, заманның бейбіт болуын тілеуші екен. Еңбек майданында да тынымсыз еңбегі үшін, темір жол саласындағы қызметі үшін «Еңбек ардагері» орденімен марапатталыпты. Темір жол мекемесінен құрметпен зейнеткерлікке шығыпты. 


Ердің атын елі шығарды демекші Сыр өңірінде есімдерін тарих бетіне мәңгілікке қалдырар ұлықтар мен игі жақсылар аз емес десек қателеспейміз. Санаулы өмірінде сапасы да, есте қаларлықтай еңбек еткен ерлік істерімен елге танылған азаматтар көп болды. «Жақсының аты өлмейді», -демекші - ата жолын жалғастырып, елге игі істерімен танылған азаматтарға, «әкенің жақсы аты балаға қырық жыл бойғы азық», - десе, «жақсы бала әкенің басын төрге сүйрейді», - деген тағы бар емес пе. 


Тектілік туын жоғары ұстаған бұл әулеттің ұрпағы бұл күнде де тәуелсіз елімізде еңбек етіп патриоттық сезіммен Отан алдындағы міндеттерін адал атқарып, елге сыйлы азаматтар болып өсіп келеміз. Әкенің салған сара жолын жалғастырар ұрпағы тұрғанда, өмір жолына куә болған елі тұрғанда әкенің жақсы аты ешқашанда өлмейді. 


Отандық тарихтың өзіндік бір парағына айналған ерлік істері, ауыз толтырып мақтанышпен айтатын, өнегелі де, үлгілі еңбектері бар - Шәді атамыз 1995 жылдың күзінде дүние салды.  71 жыл өмір сүрген атамның әлі де жасар жасы болар ма - еді, егер де жастық шағын ауыр да қиын кезеңдер алмағанда. Нағыз толысып, есейіп тұрған шағында соғысты көрді, соғыстың тауқыметтерін тартты.


Әрине бәріне шүкіршілік айтамыз, өйткені ол кісіні жоқтатпайтын ұрпақтары жасаған ерлік жолдары мен ұрпақтың алдындағы өнегелі қызметі тұр. Қазіргі төл тарихымыз, егемен елдің еркін тарихы, қазақ патриоттарының тасада қалған ерлік істерін жарыққа шығарып, зерттеулер жүргізуге мол мүмкіндік берді. Бұл күндері, Қазақстан мемлекеті Елбасының қолдауымен қатары азайып бара жатқан Ұлы Отан соғысының ардагерлеріне деген ерекше құрмет көрсетілуде. Ортамызда болмаса да ерлік дастанына айналған Шәді ата ел жүрегінде сақталып қалды. Ата ерлігі деп айтамыз, өйткені ол кісіні жоқтатпайтын ұрпақтары, жасаған ерлік жолдары мен ұрпаққа жасаған қызметі тұр. 
  


Еліміздің тәуелсіздігін 20 жылдығында заманымыз жақсы, ұрпақ үшін барлық жағдай жасалды, дегенмен рухани ашығу, азғындау уақытында осындай бабаларымыздың ауыр өмір жолдары келер ұрпақты тәрбиелеуде, жастардың ұятты, патриоттық сана-сезімін тәрбиелеуде берері көп деуге болады. Болашақ Отан азаматының тұлғасын қалыптастыруда жеке тұлғаның ақиқаты, бойындағы құндылықтар, патриоттық сезімдер сабақ болары анық. Атамыз өз балаларын да дүние есігін ашқаннан бастап, отаншылдыққа, бауырмалдыққа, ержүректілікке, сабырлыққа үйретіп, тәрбиеледі.

Сырым Шакизат, 9 сынып оқушысы  

                                                                                     138  Абай атындағы қазақ  мектебі
Қазақстан Республикасының тәуелсіздігіне 20 жыл толып отыр. Бұл бәрімізге ортақ қуаныш. Тәуелсіз ел болып бостандық көгінде қалықтау үшін қазақ елі қаншама қиын қыстау кезеңді басынан өткізіп, тарихына тізді. Абылай, Махамбет, Исатай, Б.Момышұлы т.б. батыл жанды қазақ ұлдарының табандылығының нәтижесінде егемен ел атандық. Көзіңе жас, көңіліңе қаяу келтіріп, жаныңа жара салып өтетін желтоқсан оқиғасын да  еске түсірмей кетпесек болмас. Тарих беттерін ақтара отырып өз елімнің қандай тағдыр жолымен жүріп, не кешіп, не тірлік жасап келгені көз алдыма елестейді.
 Жиырма жылда егемен ел – Қазақстан елтаңбасын, әнұранын, байрағын иемденді. 1993 жылы асқақ биік Ата заңға қолы жетті. Өз төл теңгемізді қабылдап, Астанадай еңсесі биік Елорда тұрғызды. Сөйтіп Қазақстан мемлекетті тәуелсіздігін алған соң алдына қиын, бірақ өмірлік маңызды міндет қойды. Ол - өзінің Қарулы Күштерін құру еді. 1991 жылы 25 қазанда Қазақстан Президентінің Жарлығымен Қазақ ҚСРО-ң мемлекеттік қорғаныс комитеті құрылды. Кейіннен  республикамыздың қорғаныс мәселелерін толық түрде дербес шешуге көшуіне байланысты, ол Қазақстан Республикасының Қорғаныс министрлігі болып қайта құрылды. Тәуелсіз республиканың заңдық құқықтарының негіздеріне және де тәуелсіз мемлекеттер достығына қатысушы мемлекетер арасындағы қол жеткен келісімдерге байланысты 1992 жылдың 7 мамырында Президенттің жарлығы шықты. Бұл Жарлық бойынша, Қазақстан аумағында орналасқан Қарулы Күштер өздерінің мүліктерінмен қоса республиканың қарауына өтті. Жоғарғы Бас Қолбасшы ретінде Қарулы Күштерді басқаруды Президент өз мойнына алды. Сөйтіп, Елбасы Н.Назарбаев Қазақстан Республикасының Қарулы Күштерінің құрылғанын 1992 жылы 7 мамырда заңды түрде бекітті.

     Қарулы Күштеріміздің айнасы – Республикасы Ұланы. Елбасы қатысатын салтанатты жиындар мен мемлекеттік мерекелерде, шет елдердің басшыларын қарсы алатын шараларда өздерінің нақпа-нақ жүрісімен, әсем қимылымен, жұртшылықты сүйсіндіретін сарбаздары бар. Республикалық Ұлан 1992 жылы 16 наурызды құрылды. Қазақ мемлекетінің негізін қалаушылар Жәнібек пен Керей, олардың мұрагерлері Тәуке т.б. хандар қазіргі республикалық Ұлан сияқты әрекет ететін әскер ұстады. Әскерге ханға берілген, ақсүйектер отбасының шыққан жасөспірімдер алынған. Аталмыш әскердің міндеті – ханның отбасын қорғау, жол жүру кезінде ханмен ілесе жүру, көрші мемлекеттерден елші келген кезде жоралғылық  рәсімдер атқару болды. Республикалық Ұлан ата-бабалардың осы көне дәстүрлерін сақтай отырып, өзіне жүктелген міндеттерді тиянақты атқарып келеді. Өткенсіз бүгін жоқ, тарих тәжірибелерінің пайдалы тұстары мемлекеттіміздің беделін нығайтуға оң әсер еткені хақ.

         Ұланға жүктелген әр міндет аса жауапкершілік пен тиянақтылықты талап ететіні өзімен-өзі түсінікті. Себебі, Елбасы қатысатын жиындар немесе шетел қонақтарын қарсы алу барысында Ұлан сарбаздары тұтас Қазақстан Республикасы Қарулы Күштерінің бет-бейнесін әлемге әйгілеуі тиіс.

Барлығын қорытындылай келе ата- бабамыздың мына сөзімен аяқтағым келіп отыр: 
«Дос қылғанға құшақ жаяр туыспыз,

Қас қылғанға қиып түсер қылышпыз!».


